
Svör við algengum spurningum í sambandi við

Farsældarsáttmálann.



BOÐUN FUNDAR



Hvað geri ég ef ég vil leggja

Farsældarsáttmálann fyrir í

mínu nærsamfélagi?

Gott er að byrja á að hafa samband við foreldrafélagið og

skólaskrifstofuna í þínum skóla til að ræða saman hvernig þið, skóli,

foreldrafélag og aðrir í nærsamfélaginu, getið lagt Farsældarsáttmálann

fyrir í sameiningu. Verkfærakistu má nálgast á heimasíðu Heimilis og

skóla en þar má finna allt efni Farsældarsáttmálans. Einnig er hægt að

hafa samband við Heimili og skóla ef þörf er á frekari ráðgjöf. 

https://www.heimiliogskoli.is/farsaeldarsattmalinn
https://www.heimiliogskoli.is/farsaeldarsattmalinn


Hvaða tími hentar best til

að boða á vinnustofu?

Tímasetning vinnustofu fer eftir hverju samfélagi fyrir sig og er gott að

hafa opinn huga þegar kemur að ákvörðun tímasetningar. Sumstaðar

gæti hentað að hafa vinnustofu seinnipart dags, um kvöld eða jafnvel

um morgun áður en foreldrar mæta til vinnu. Þá getur einnig sumstaðar

hentað að hittast um helgi. Gott er að senda boðið út með góðum

fyrirvara og alltaf gott að senda áminningu. Frekari upplýsingar má finna

í bæklingnum Leiðbeiningar í verkfærakistu Farsældarsáttmálans á

heimasíðu Heimilis og skóla.

https://uploads-ssl.webflow.com/60e71b181988600ec97c52e5/650b197cb680924d0663d866_leidbeiningar_fyrir_vinnustofu.pdf
https://www.heimiliogskoli.is/farsaeldarsattmalinn


Hver passar börnin á meðan

vinnustofu stendur?

Sniðugt getur verið að bjóða upp á barnagæslu fyrir yngri börnin á

meðan vinnustofu stendur. Sem dæmi er hægt að athuga með þátttöku

frístundaheimilisins eða styrkja 10. bekk til að taka verkefnið að sér. 



Hvernig boða ég til þátttöku

á vinnustofu?

Gott er að skipuleggjendur vinnustofunnar sendi tölvupóst á foreldra og

aðra sem koma að gerð Farsældarsáttmálans með auglýsingu þar sem

fram koma helstu upplýsingar. Í verkfærakistu Farsældarsáttmálans á

heimasíðu Heimilis og skóla má finna auglýsingasniðmát til útfyllingar

sem má senda út. Til að áætla fjölda er sniðugt að biðja þátttakendur

um að boða komu sína eða forföll. Munið að senda út áminningu og

hvatningu til þátttöku. Frekari upplýsingar um boðun má finna í

bæklingnum Leiðbeiningar í verkfærakistu Farsældarsáttmálans.

https://www.heimiliogskoli.is/farsaeldarsattmalinn
https://uploads-ssl.webflow.com/60e71b181988600ec97c52e5/650b197cb680924d0663d866_leidbeiningar_fyrir_vinnustofu.pdf
https://www.heimiliogskoli.is/farsaeldarsattmalinn


Getum við haldið

vinnustofuna rafrænt?

Mælt er með því að halda vinnustofuna í persónu til þess að ná betri

tengslum og umræðu milli þátttakenda. Sjálfsagt er að þeir sem komast

ekki geti samþykkt undirritun sáttmálans rafrænt.



FRAMKVÆMD



Hvar er hægt að nálgast allt

efni og leiðbeiningar tengt

Farsældarsáttmálanum?

Á heimasíðu Heimilis og skóla má finna verkfærakistu sem inniheldur

Farsældarsáttmálann, leiðbeiningar, umræðuefni, myndbönd og ýmist

stuðningsefni fyrir fyrirlögn. 

Ýtið hér til að fara í verkfærakistuna.

https://www.heimiliogskoli.is/farsaeldarsattmalinn


Hver má prenta út efni

Farsældarsáttmálans?

Efni Farsældarsáttmálans er búið til af Heimili og skóla en hver sem er

má prenta út efnið í óbreyttri mynd. Gott er að huga að prentgæðum.

Einnig er hægt að fá útprentuð eintök af plakatinu og bæklingunum hjá

Heimili og skóla gjaldfrjálst. 



Hvernig skrifa ég undir

Farsældarsáttmálann?

Hægt er að skrifa undir með penna á útprentað plakat. Mikilvægt er að

hafa í huga að undirskriftir eru ekki lögformlegar heldur einungis tákn

um samstöðu. 



Hvar er Farsældarsáttmálinn

geymdur?

Hafið Farsældarsáttmálann á sýnilegum stað innan veggja skólans, til

dæmis inni í skólastofu, við inngang eða á töflunni. 



Mega þátttakendur taka

bæklinginn Umræðuefni 

með sér heim?

Já, þátttakendur mega taka bæklinginn Umræðuefni með sér heim.

Umræðuefnið má einnig nálgast í stafrænu formi í verkfærakistu

Farsældarsáttmálans á heimasíðu Heimilis og skóla. 

https://www.heimiliogskoli.is/farsaeldarsattmalinn
https://www.heimiliogskoli.is/farsaeldarsattmalinn


Hversu lengi endist

Farsældarsáttmálinn?

Farsældarsáttmálinn gildir í eitt ár frá undirskrift. Það er gert í þeim

tilgangi að stuðla að áframhaldandi samvinnu foreldra og að viðmið og

gildi séu í takt við þroska barna hverju sinni. 



Hverjir koma að því að gera

Farsældarsáttmálann?

Farsældarsáttmálinn er verkfæri ætlað til að skapa samræðugrundvöll

fyrir foreldra. Foreldrafélög, skólar eða aðrir geta haft frumkvæði og

kallað til foreldra, skipulagt viðburðinn, aðstoðað og verið með.

Foreldrar verða þó alltaf að vera með og ráða hvaða atriði fara í

Farsældarsáttmálann. Hins vegar hvetjum við foreldra til að eiga

samstarf við börn, nemendaráð, skólastjórnendur, kennara,

frístundaheimilið, félagsmiðstöðina, íþróttafélög eða þá samstarfsaðila

sem foreldrar telja hafa mikilvæga aðkomu við gerð sáttmálans. Slíkt

samstarf gefur aukna innsýn og styrkir sambandið milli þeirra aðila sem

koma að daglegu lífi barnanna.



Má einungis setja atriði úr

umræðubæklingi í

Farsældarsáttmálann?

Umræðuefnið er ætlað sem kveikja að umræðu í fyrirlögn

Farsældarsáttmálans en er ekki tæmandi listi mögulegra atriða. Hverjum

hópi er því frjálst að koma sér saman um sín eigin atriði sem hann telur

að tengist farsæld barna.



Þarf að fylla í alla níu

kassana í

Farsældarsáttmálanum? 

Ekki þarf að fylla í alla níu kassana í Farsældarsáttmálanum. Hverjum

hópi er frjálst að fylla í eins marga kassa og hann vill, það er samræðan

og samstaðan sem skiptir öllu máli en ekki fjöldi atriða.



Hversu langan tíma tekur að

leggja Farsældarsáttmálann

fyrir? 

Gott er að miða við 1-2 klukkustundir með hléi. Betra er að hafa rúman

tíma og klára fyrr heldur en að vera tæp á tíma og þurfa að hætta með

óklárað verkefni. Mikilvægt er að virða uppgefin tímamörk.



Hvað er ég að fara að gera á

þessari vinnustofu? 

Á vinnustofu Farsældarsáttmálans munu foreldrar og aðrir eiga samtal í

þeim tilgangi að finna sameiginlegan ramma fyrir börnin í ykkar

nærsamfélagi og til að auka foreldrasamstarf. Út frá því samtali verða

ákveðin allt að níu atriði sem hópurinn kemur sér saman um og í lokin

skrifar hópurinn undir Farsældarsáttmálann sem tákn um samstöðu

sína. 



Þurfa báðir foreldrar að

mæta á vinnustofuna?

Innlegg hvers og eins er mikilvægt og við hvetjum alla sem hafa tök á að

koma. Við hvetjum því báða foreldra til að mæta og taka þátt í

vinnustofunni ef aðstæður bjóða upp á slíkt. Þátttaka beggja foreldra

styrkir upplifun þeirra að bæði tilheyri foreldrahópnum og auðveldar

þeim eftirfylgnina við Farsældarsáttmálann. 



Þarf að vera kaffi? 

Endilega bjóðið upp á einhverja hressingu og gott að hafa í huga á

hvaða tíma dags er boðað til vinnustofu. Kaffi og meðlæti í kaffitímanum

eða súpa á kvöldin getur gert ótrúlega mikið til þess að skapa

skemmtilega samverustund.



Hvernig á að stilla

fundarstað upp fyrir

vinnustofuna?

Endilega bjóðið upp á einhverja hressingu og gott að hafa í huga hvenær

tíma dags er boðað til vinnustofu. Kaffi og meðlæti í kaffitímanum eða

súpa á kvöldin getur gert ótrúlega mikið til þess að skapa skemmtilega

samverustund.



EFTIRFYLGNI



Hvað á að gera ef einhver er

ósáttur eftir fyrirlögn

Farsældarsáttmálans? 

Munum að það verða aldrei allir sammála um allt. Einblínum á það sem

við eigum sameiginlegt. Samstaðan og samtalið skiptir meira máli

heldur en að ná einhverjum ákveðnum atriðum í gegn á sáttmálann.



Hvað ef atriðið mitt er ekki

sett í Farsældarsáttmálann? 

Þau atriði sem mest samstaða næst um eru sett í Farsældarsáttmálann

hversu sinni. Það skiptir engu máli hvaðan góðar hugmyndir koma, það

eiga allir sinn þátt í sáttmálanum sem komu að umræðunni og skrifa

undir. Farsældarsáttmálinn gildir í eitt ár frá undirritun og því fæst

annað tækifæri til að leggja fram atriði sem ekki náðu fram að ganga við

næstu fyrirlögn.



Hvernig kynni ég

Farsældarsáttmálann fyrir

barninu mínu? 

 

Gott er að velja rólega stund til að segja barninu frá

Farsældarsáttmálanum og þeim atriðum sem foreldrahópurinn kom sér

saman um. Segðu barninu að þið hafið sett þessi viðmið til þess að

halda utan um barnahópinn svo öllum líði vel. Spurðu barnið hvað því

finnst og ræðið í sameiningu hvernig þið getið uppfyllt viðmiðin heima

fyrir. 



Hvernig á að fylgja

Farsældarsáttmálanum

eftir?

 
Öll sem skrifa undir hafa sýnt vilja til þess að standa við atriðin á

sáttmálanum. Það er ekkert eftirlit með því að atriðum sáttmálans sé

fylgt eftir heldur ber hver ábyrgð á sér og sínu barni. Mikilvægt er að

sýna hvert öðru stuðning og hvetja til að hafa sáttmálann í huga.



ANNAÐ



Hvað er tengiliður?

 

Tengiliður er starfsmaður í skóla barns sem veitir þjónustu við börn og

foreldra í þágu farsældar barna. Frekari upplýsingar um tengiliði má

finna hér: www.farsaeldbarna.is/tengilidur

http://www.farsaeldbarna.is/is/tengilidur


Hvað er farsæld?

 
Farsæld í skilningi farsældarlaganna vísar til þess að skapa sem best

skilyrði fyrir börn til þess að stuðla að alhliða þroska þeirra á eigin

forsendum. Með því að stuðla að farsæld barna erum við að leggja

okkar að mörkum til þess að börnum gangi vel í lífinu. Meira á:

www.farsaeldbarna.is 

http://www.farsaeldbarna.is/
http://www.farsaeldbarna.is/


Hvað er nærsamfélag? 

 
Nærsamfélag vísar til fólks og stofnanna og annarrar starfsemi sem er í

nánasta umhverfi. Í nærsamfélagi barna eru til dæmis fjölskyldur þeirra,

skólinn, frístundarheimilið, félagsmiðstöðin, íþróttafélögin og fleiri.  



Hvað er fjölbreytileiki? 

 

Fjölbreytileiki vísar til margbreytileika fólks í kyni, uppruna, móðurmáli,

húðlit, kyntjáningu, kynhneigð og fleira. Við erum öll ólík og mikilvægt er

að sýna hvert öðru virðingu og umburðarlyndi. 



Hvað er læsi? 

 

Læsi vísar til þeirrar færni að lesa ritað mál en einnig til þess að geta

lesið í og skilið ýmis tákn og merki í umhverfinu. Læsi getur því verið

bókalæsi, miðlalæsi, tilfinningalæsi o.s.frv. 



Hvað er og hver eru

hagsmunasamtök foreldra? 

 

Heimili og skóli – landssamtök foreldra eru hagsmunasamtök foreldra

á landsvísu. Samtökin hafa barist fyrir hagsmunamálum foreldra frá

stofnun, árið 1992. Allir foreldrar skólabarna eru sjálfkrafa meðlimir í

foreldrafélagi skólans en Heimili og skóli styður foreldrafélögin með

ráðgjöf, fræðslu og fjölbreyttri útgáfu. Einnig eru víða starfandi

svæðasamtök foreldra sem eiga líka aðkomu að starfi Heimilis og skóla. 

http://www.heimiliogskoli.is/


Afhverju ætti ég að taka

þátt í gerð

Farsældarsáttmálans?

 

Þátttaka foreldra, skóla og annarra veitir tækifæri til að hafa jákvæð

áhrif á börnin, vinna gegn einelti og fordómum sem og styðja og stuðla

að góðri menningu innan barna- og foreldrahópsins. Því er heilmikið

forvarnargildi í samstíga og samheldnum hópi og mikilvægt að við

leggjum öll okkar að mörkum til að stuðla að farsæld barna.

 



Afhverju

Farsældarsáttmálinn en ekki

Foreldrasáttmálinn? 

 
Foreldrasáttmálinn og Netsáttmálinn eru verkfæri sem Heimili og skóli

hafa gefið út í mörg ár og mikil og góð reynsla er komin af.

Farsældarsáttmálinn byggir á þeim trausta grunni en mætir einnig þeim

ábendingum sem hafa komið upp til þess að betrumbæta verkferlið. 

Farsældarsáttmálinn kemur því óútfylltur, ólíkt Foreldrasáttmálanum, og

stýra foreldrar umræðunni sjálfir til þess að koma sér saman um atriði

til þess að setja í sáttmálann. Þannig fá foreldrahópar tækifæri til þess

að setja eigið mark á umræðuna og valdeflast í hlutverki sínu. Með

Farsældarsáttmálanum er svo mun ítarlegra stuðningsefni en fylgdi

Foreldrasáttmálanum, sem hægt er að nálgast í verkfærakistu

Farsældarsáttmálans á heimasíðu Heimilis og skóla.  

 

https://www.heimiliogskoli.is/farsaeldarsattmalinn
https://www.heimiliogskoli.is/farsaeldarsattmalinn


Hvernig tengist

Farsældarsáttmálinn

farsældarlögunum?

 

Farsældarsáttmálinn er hluti af stærra verkefni sem gegnur undir

nafninu Endurreisn foreldrastarfs eftir heimsfaraldur. Heimili og skóli

fékk styrk til verkefnisins frá Mennta- og barnamálaráðuneytinu í upphafi

árs 2023 til þess að efla foreldrastarf í þágu farsældar barna. Það er

mikilvæg vegferð til stuðnings innleiðingar farsældarlaganna og

valdeflingar foreldra í þeirri vinnu. Lesið meira um baksögu verkefnisins

í verkfærakistu Farsældarsáttmálans. 

 

https://www.heimiliogskoli.is/farsaeldarsattmalinn
https://www.heimiliogskoli.is/farsaeldarsattmalinn

